
MINTAQAVIY IQTISODIYOTDA TURISTIK 
INFRATUZILMANI BAHOLASH USULLARI VA 

MEZONLARI

Xalmirzayev Axmadjan Axunovich 
O‘zMU professori

Ro‘zmatov Boburjon Zafarjon o‘g‘li 
O‘zMU mustaqil tadqiqotchisi

Shodiyeva Nafosatxon Hamza qizi 
O‘zMU tayanch doktoranti

Annotatsiya. Maqolada mintaqaviy iqtisodiyot nuqtai nazaridan turistik infratuzilmani baholash usullari va mezonlari ilmiy 
jihatdan tahlil qilingan. Turistik infratuzilmaning hududiy rivojlanishdagi o‘rni, uni baholashda qo‘llaniladigan xalqaro va 
milliy yondashuvlar tizimlashtirilgan. Jahon, MDH va O‘zbekiston tajribasi asosida asosiy muammolar ochib berilgan 
hamda baholash usullarini takomillashtirish bo‘yicha xulosalar shakllantirilgan.

Kalit soʻzlar: Mintaqaviy iqtisodiyot, turistik infratuzilma, baholash usullari, baholash mezonlari, turistik destinasiya, 
transport infratuzilmasi, xizmatlar sifati, barqaror turizm, hududiy rivojlanish, investision jozibadorlik. 
Abstract. The article provides a scientific analysis of the methods and criteria for evaluating tourist infrastructure from 
the perspective of regional economics. The role of tourist infrastructure in territorial development is examined, and 
international and national approaches to its evaluation are systematized. Based on the experience of the world, the CIS, 
and Uzbekistan, key problems are identified, and conclusions are drawn on improving evaluation methods.

Key words: regional economy, tourist infrastructure, evaluation methods, evaluation criteria, tourist destination, transport 
infrastructure, service quality, sustainable tourism, territorial development, investment attractiveness.
Аннотация. В статье научно проанализированы методы и критерии оценки туристической инфраструктуры с точки 
зрения региональной экономики. Рассмотрено значение туристической инфраструктуры в территориальном 
развитии, систематизированы международные и национальные подходы к её оценке. На основе опыта мира, СНГ 
и Узбекистана выявлены основные проблемы, а также сделаны выводы по совершенствованию методов оценки. 

Ключевые слова: региональная экономика, туристическая инфраструктура, методы оценки, критерии оценки, 
туристическое направление, транспортная инфраструктура, качество услуг, устойчивый туризм, территориальное 
развитие, инвестиционная привлекательность. 

K I R I S H
Mintaqaviy iqtisodiyotda turistik infratuzilmani baholash dolzarb masalalardan biri hisoblanadi. Turizm 

sohasi hududlarning iqtisodiy o‘sishi, ijtimoiy farovonligi va investitsion jozibadorligiga sezilarli ta’sir ko‘rsatadi. 
Shu bois infratuzilma holatini aniqlash, baholash usullari va mezonlarini ishlab chiqish zarur. Ushbu maqola 
turistik infratuzilmaning samaradorligini o‘lchash, mintaqaviy iqtisodiy rivojlanishda uning o‘rnini belgilash va 
strategik yo‘nalishlarni ko‘rsatishga qaratilgan.

M A V Z U G A  O I D  A D A B I Y O T L A R  S H A R H I
Mintaqaviy iqtisodiyotda turistik infratuzilmani baholash usullari va mezonlari to‘g‘risida tadqiqotlar 

rossiyalik M.B. Birjakov, M.A. Morozov, M.A. Jukova, I.V. Zorin, O.B. Yevreinov, A.S. Levizov, A.V. Kuchumov, 
S.V. Dusenko, I.G. Limonina, D.F. Vasilixa, A.A. Bakanova, Kotelnikova V.E. va V.A. Kvartalnov tomonidan 
olib borilgan. Qozog‘istonlik olimlar orasida ham mintaqaviy turizm infratuzilmasini baholashga oid tadqiqotlar 
mavjud. G.K. Kasymova va A.N. Saparov shular jumlasidandir.

O‘zbekistonlik olimlar ushbu mavzuni milliy sharoitdan kelib chiqib rivojlantirgan. X.M. Mamatqulov turizm 
infratuzilmasini uch darajali tizim sifatida baholagan bo‘lsa, M.T. Alimova hududiy turizm bozori misolida 
infratuzilmaning rivojlanish darajasini baholashda turistlar oqimi, xizmatlar sifati va hududiy jozibadorlik 
mezonlaridan foydalangan. Shuningdek, S.A.Abduxamidov, M.X.Xamitov, A.N. Norchaev, M.Q. Pardaevlar, E.S 
Xodjaniyazov, X.X Jumaev, I.S. Tuxliyev, R. Hayitboev, B.Sh. Safarov, G.R. Tursunova ham ushbu mavzuda 
tadqiqotlar olib borganlar. 

Jahon ilmiy adabiyotida turistik infratuzilmani baholash kompleks indekslar va indikatorlar asosida amalga 
oshiriladi. Masalan, John Swarbrooke, C. Michael Hall, Richard Sharpley ushbu masalaalrda tadqiqot olib 
brogan bo‘lsalar, UNWTO (BMT Jahon Turizm Tashkiloti) turistik infratuzilmani baholash uchun xalqaro 
indikatorlar, mezonlar va statistik usullarni ishlab chiqqan.

T A D Q I Q O T  M E T O D O L O G I YA S I
Maqolada muallif tomonidan qiyosiy tahlil, kuzatuv, induksiya va deduksiya usullaridan foydalanilgan

T A H L I L  V A  N A T I J A L A R
Mintaqaviy iqtisodiyotda turistik infratuzilmani baholash hududning turizm salohiyatini aniqlash, 

raqobatbardoshligini oshirish va barqaror rivojlanishini ta’minlashda muhim ilmiy-amaliy ahamiyatga ega. Ilmiy 
adabiyotlarda ushbu jarayonni baholashda bir nechta uslubiy yondashuvlar shakllangan. Jumladan, statistik 
ko‘rsatkichlar asosida baholash usuli eng keng tarqalgan bo‘lib, bunda transport infratuzilmasi rivojlanganligi, 
joylashtirish vositalari soni, ovqatlanish va servis obyektlari, aloqa va axborot tizimlari, turistlar oqimi hamda 
ko‘rsatilgan xizmatlar hajmi kabi miqdoriy ko‘rsatkichlar tahlil qilinadi. Ushbu yondashuv hududlar kesimida 
taqqoslash imkonini berishi bilan ajralib turadi [3; 6; 11]. 

1-jadval. Mintaqaviy iqtisodiyotda turizm infratuzilmasini baholash usullari
№ Baholash usuli Izohi

1 Statistik tahlil Turizm infratuzilmasiga oid rasmiy statistik ma’lumotlar (mehmonxonalar soni, 
transport tarmoqlari, turistlar oqimi) asosida holatni baholash

2 Indikatorlar tizimi asosida 
baholash

Turizm infratuzilmasini aks ettiruvchi bir nechta ko‘rsatkichlar (joylashtirish, 
transport, servis) orqali baholash

3 Kompleks (integral) indeks 
usuli

Turli ko‘rsatkichlarni birlashtirib, umumiy integral indeks hisoblash orqali 
infratuzilma rivojini baholash

4 Ekspert baholash usuli Mutaxassislar va sohaviy ekspertlarning fikrlari asosida infratuzilma holatini 
aniqlash

5 Ballli-reyting usuli Turli infratuzilma elementlariga ball berish orqali hududlar kesimida reyting 
tuzish

6 Qiyosiy (benchmarking) tahlil Mintaqadagi turizm infratuzilmasini etakchi hududlar yoki mamlakatlar bilan 
solishtirish

7 SWOT-tahlil Turizm infratuzilmasining kuchli va zaif tomonlari, imkoniyatlari va xavflarini 
aniqlash

8 PEST-tahlil Siyosiy, iqtisodiy, ijtimoiy va texnologik omillarning turizm infratuzilmasiga 
ta’sirini baholash

9 Geoaxborot tizimlari (GIS) 
asosida baholash

Turizm ob’ektlari va infratuzilmani hududiy joylashuvi va zichligini kartografik 
tahlil qilish

10 Sosiologik so‘rovlar usuli Turistlar va mahalliy aholining fikrlari asosida infratuzilma sifatini baholash

11 Investisiyaviy jozibadorlikni 
baholash Turizm infratuzilmasiga sarmoya kiritish imkoniyatlari va xavflarini tahlil qilish

12 Funksional-tahlil usuli Infratuzilma elementlarining vazifalarini va ularning samaradorligini baholash

13 Hududiy-iqtisodiy tahlil Turizm infratuzilmasining mintaqaning iqtisodiy rivojiga ta’sirini aniqlash

14 Ssenariyli tahlil Turli rivojlanish ssenariylari asosida infratuzilmaning kelajak holatini prognoz 
qilish

15 Klasterli tahlil Turizm infratuzilmasi elementlarini o‘zaro bog‘liq klasterlar sifatida baholash
Jadval muallif tomonidan tuzilgan

Turistik infratuzilmani baholashda indeks va integral baholash usullari ham muhim o‘rin tutadi. Bu usullarda 
alohida ko‘rsatkichlar tizimlashtirilib, ularning vazn koeffitsiyentlari aniqlanadi va umumlashtirilgan integral 
ko‘rsatkich shakllantiriladi. Natijada mintaqalarning turistik infratuzilma rivojlanish darajasi reyting asosida 
baholanadi [1; 4; 7]. Integral baholash yondashuvi infratuzilmaning nafaqat miqdoriy, balki sifat jihatlarini ham 
hisobga olish imkonini beradi.

Shuningdek, iqtisodiy samaradorlikni baholash usullari orqali turistik infratuzilmaning mintaqa iqtisodiyotiga 
ta’siri aniqlanadi. Bunda turizm sohasiga yo‘naltirilgan investitsiyalar samaradorligi, daromad va soliq tushumlari, 
yangi ish o‘rinlarining yaratilishi hamda multiplikativ samara ko‘rsatkichlari tahlil qilinadi. Mazkur yondashuv 
turizm infratuzilmasining hudud iqtisodiyotidagi bevosita va bilvosita rolini ochib beradi [2; 7; 9].

Turistik infratuzilmani baholashda tizimli va funksional tahlil usullari ham qo‘llanilib, bunda infratuzilma 
elementlarining o‘zaro bog‘liqligi, xizmatlar zanjiri va boshqaruv mexanizmlarining samaradorligi o‘rganiladi. Bu 
yondashuv turistik destinatsiyaning yaxlit tizim sifatida faoliyat yuritishini tahlil qilish imkonini beradi [5; 6]. Bundan 
tashqari, ekspert baholash usuli orqali soha mutaxassislarining fikr-mulohazalari asosida infratuzilmaning sifati, 
qulayligi va zamonaviy talablarga mosligi aniqlanadi [8].

So‘nggi yillarda SWOT-tahlil usuli ham mintaqaviy turistik infratuzilmani baholashda keng qo‘llanilmoqda. 
Ushbu usul infratuzilmaning kuchli va zaif tomonlari, imkoniyatlari va tashqi tahdidlarini aniqlash orqali strategik 
qarorlar qabul qilishga xizmat qiladi [1; 8]. Umuman olganda, mintaqaviy iqtisodiyotda turistik infratuzilmani 
baholashda statistik, integral, iqtisodiy va ekspert yondashuvlarini kompleks qo‘llash ilmiy jihatdan asoslangan 
va ishonchli natijalarga erishish imkonini beradi.

2-jadval. Mintaqaviy iqtisodiyotda turistik infratuzilmani baholash mezonlari
№ Baholash mezoni Izohi

1 Transport bilan ta’minlanganlik Mintaqada avtomobil, temir yo‘l, avia va jamoat transportining 
rivojlanganlik darajasi

2 Joylashtirish vositalari bilan 
ta’minlanganlik

Mehmonxona, xostel, sanatoriy va boshqa turar joy ob’ektlarining soni 
va sig‘imi

3 Injener-kommunal infratuzilma holati Elektr, suv, gaz, kanalizasiya va internet tarmoqlarining barqarorligi
4 Turistik servis sifati Gidlik xizmatlari, ovqatlanish, axborot xizmatlarining sifat darajasi

5 Turizm ob’ektlarining hududiy 
joylashuvi

Turistik ob’ektlarning o‘zaro va infratuzilmaga nisbatan joylashuvi 
qulayligi

6 Xavfsizlik darajasi Turistlar xavfsizligi, tibbiy xizmatlar va favqulodda holatlarga 
tayyorgarlik

7 Raqamli infratuzilma rivoji Onlayn bronlash, mobil ilovalar, raqamli xaritalar va internet qamrovi

8 Ekologik barqarorlik Turizm infratuzilmasining atrof-muhitga ta’siri va ekologik talablarga 
muvofiqligi

9 Investisiyaviy jozibadorlik Turizm infratuzilmasiga sarmoya jalb qilish sharoiti va imtiyozlar
10 Kadrlar bilan ta’minlanganlik Turizm sohasida malaka va tajribaga ega kadrlar mavjudligi
11 Inklyuzivlik va dostuplilik Nogironlar va turli ijtimoiy guruhlar uchun infratuzilmaning mosligi
12 Mavsumiy barqarorlik Turizm infratuzilmasining yil davomida foydalanish imkoniyati
13 Marketing va axborot ta’minlanishi Mintaqaning turistik imidji, reklama va axborot kanallari rivoji

14 Huquqiy va institusional muhit Turizm infratuzilmasini tartibga soluvchi me’yoriy-huquqiy baza 
mavjudligi

15 Mintaqaviy integrasiya darajasi Turizm infratuzilmasining qo‘shni hududlar va marshrutlar bilan 
bog‘liqligi

Jadval muallif tomonidan tuzilgan

Mintaqaviy iqtisodiyotda turistik infratuzilmani baholash mezonlari hududning turizm salohiyati, 
raqobatbardoshligi va ijtimoiy-iqtisodiy rivojlanish darajasini aniqlashda muhim ilmiy-amaliy ahamiyatga 
ega. Turistik infratuzilmani baholashda, avvalo, transport va kommunikatsiya bilan ta’minlanganlik mezoni 
alohida o‘rin tutadi, chunki hududga yetib kelish qulayligi va ichki harakatlanish imkoniyatlari turistlar oqimini 
shakllantiruvchi asosiy omillardan hisoblanadi. Ushbu mezon doirasida avtomobil va temir yo‘llar sifati, havo va 
temir yo‘l qatnovlari soni, jamoat transporti rivojlanganligi, aloqa va internet xizmatlarining qamrovi baholanadi. 
Shu bilan birga, joylashtirish infratuzilmasi rivojlanganlik mezoni muhim bo‘lib, mehmonxonalar, mehmon uylari, 
pansionatlar va boshqa joylashtirish vositalarining soni, sig‘imi, toifalari va xizmat sifati hududning turistlarni 
qabul qilish imkoniyatini belgilaydi.

1-rasm. Turizm maqsadlari uchun foydalaniladigan transport vositalarining turlari[17]

Turistik infratuzilmani baholashda xizmat ko‘rsatish va servis sifati mezoni ham muhim ahamiyat kasb etadi. 
Bu mezon ovqatlanish korxonalari, ko‘ngilochar va madaniy obyektlar, sport va sog‘lomlashtirish muassasalari, 
ekskursiya xizmatlari hamda ularning xilma-xilligi va sifati orqali aniqlanadi. Shu bilan birga, axborot va raqamli 
infratuzilma bilan ta’minlanganlik mezoni ham tobora dolzarb bo‘lib bormoqda, chunki zamonaviy turizmda 
onlayn bron qilish tizimlari, raqamli xaritalar, axborot markazlari va internet resurslari turistlar qaroriga bevosita 
ta’sir ko‘rsatadi. Xavfsizlik va qulaylik mezoni esa turistlar uchun huquqiy, sanitariya-gigiyena, tibbiy va ekologik 
sharoitlarning mavjudligi bilan belgilanib, hududning jozibadorligini oshiruvchi muhim omil sifatida namoyon 
bo‘ladi.

2-rasm. Turistlarni joylashtirish vositalari klassifikasiyasi[17]

Bundan tashqari, iqtisodiy samaradorlik mezoni orqali turistik infratuzilmaning mintaqa iqtisodiyotiga 
ta’siri baholanadi, ya’ni turizm sohasida yaratilgan ish o‘rinlari, aholi bandligi, daromadlar va soliq tushumlari, 
investitsiyalar hajmi hamda multiplikativ samara darajasi aniqlanadi. Hududiy muvozanat va integratsiyalashuv 
mezoni esa turistik infratuzilmaning boshqa tarmoqlar bilan o‘zaro bog‘liqligi, mintaqaviy rivojlanish 
strategiyalariga mosligi va hududlararo hamkorlik darajasini ifodalaydi. Umuman olganda, mintaqaviy 
iqtisodiyotda turistik infratuzilmani baholash mezonlari transport, joylashtirish, servis, axborot, xavfsizlik, 
iqtisodiy samaradorlik va hududiy integratsiya kabi ko‘rsatkichlar majmuasi asosida aniqlanib, ularni kompleks 
yondashuv asosida qo‘llash hududning turizm infratuzilmasini aniq va ishonchli baholash imkonini beradi. 

 
3-rasm. Turizm va xavfsizlik o‘rtasidagi korrelyatsiya[14]

Turizm rivojlanishiga tasir etuvchi asosiy omillardan biri xavfsizlik hisoblanadi. 3-rasmda jinoyatchilikning 
oshishi turizmning tushishiga olib kelishi, umuman o‘rtadagi bog‘liqlik ba’zi Okeaniya va Karib dengizi 
mamlakatlari misolida berilgan[14]. Turistik infratuzilmaning kuchli va zaif jihatlarini aniqlash asosida 
mintaqalar o‘rtasida moliyaviy, moddiy va institutsional resurslarni samarali taqsimlash imkoniyati kengayadi. 
Bu esa hududiy rivojlanish strategiyalarini ishlab chiqishda ilmiy asoslangan qarorlar qabul qilish, infratuzilma 
obyektlarini joylashtirishda ustuvor yo‘nalishlarni belgilash hamda investitsiya loyihalarini tanlashda muhim 
ahamiyat kasb etadi [14]. Ayniqsa, integral va SWOT-tahlil natijalari hududlarning turistik raqobatbardoshligini 
oshirishga qaratilgan strategik rejalashtirish jarayonida samarali vosita bo‘lib xizmat qiladi [8].

Natijada, turistik infratuzilmani baholash usullari va mezonlarini amaliyotga joriy etish hududlarning turistik 
raqobatbardoshligini oshiradi, iqtisodiy samaradorlikni kuchaytiradi hamda turizm sohasining mintaqaviy 
iqtisodiyotdagi multiplikativ ta’sirini yanada kengaytirishga xizmat qiladi. Bu jarayon yangi ish o‘rinlarining 
yaratilishi, aholi daromadlarining oshishi va byudjet tushumlarining ko‘payishi orqali hududlarning ijtimoiy-
iqtisodiy rivojlanishiga ijobiy ta’sir ko‘rsatadi.

X U L O S A  V A  T A K L I F L A R
Xulosa qilib aytganda, turistik infratuzilmani baholash usullari va mezonlarini takomillashtirish mintaqaviy 

iqtisodiyotni barqaror rivojlantirishning muhim sharti hisoblanadi. Turizm infratuzilmasining sifatli va tizimli 
baholanishi hududlar o‘rtasidagi raqobatbardoshlikni oshirish, investitsion jozibadorlikni kuchaytirish va 
mahalliy aholi uchun yangi ish o‘rinlarini yaratish imkonini beradi. Kompleks yondashuv nafaqat transport, 
mehmonxona va xizmatlar sifatini baholashni, balki ekologik barqarorlik, ijtimoiy mas’uliyat va hududiy strategik 
rejalashtirishni ham o‘z ichiga oladi. Shu orqali O‘zbekiston turizm salohiyatini to‘liq ro‘yobga chiqarish, xalqaro 
tajribani inobatga olgan holda milliy turizm siyosatini takomillashtirish va barqaror turizmni rivojlantirishga 
xizmat qiladi. Bundan tashqari, baholash mezonlarini doimiy ravishda yangilab borish va zamonaviy raqamli 
texnologiyalarni joriy etish, hududlararo integratsiyani kuchaytirish va turistik mahsulotlarni diversifikatsiya 
qilish imkonini yaratadi. Natijada, mintaqaviy iqtisodiyotning barqarorligi va turizm sektorining uzluksiz rivoji 
ta’minlanadi.

